
Монгол Улсын Их Хурлын 2017 оны хаврын ээлжит чуулганы 
Төрийн байгуулалтын байнгын хорооны 5 дугаар сарын 03-ны өдөр 
/Лхагва гараг/-ийн хуралдааны гар тэмдэглэл

Төрийн байгуулалтын байнгын хорооны дарга Н.Энхболд ирц, хэлэлцэх асуудлын дарааллыг танилцуулж, хуралдааныг даргалав.


Хуралдаанд ирвэл зохих 19 гишүүнээс 10 гишүүн ирж, 52.6 хувийн ирцтэйгээр хуралдаан 09 цаг 41 минутад Төрийн ордны  “Их эзэн Чингис хаан” танхимд эхлэв. 

Чөлөөтэй: Б.Наранхүү, Л.Оюун-Эрдэнэ, Д.Сумъяабазар, Н.Цэрэнбат, Ж.Эрдэнэбат;


Эмнэлгийн чөлөөтэй: О.Содбилэг;


Тасалсан: О.Баасанхүү. 

Нэг. Төрийн албаны тухай /шинэчилсэн найруулга/ хуулийн төсөл болон уг хуулийн төсөлтэй холбогдуулан боловсруулсан бусад хуулийн төсөл /Улсын Их Хурлын гишүүн Д.Тогтохсүрэн нарын 12 гишүүн 2017.02.10-ны өдөр өргөн мэдүүлсэн, төслийн үзэл баримтлалыг хэлэлцэх эсэх/

Хэлэлцэж буй асуудалтай холбогдуулан Төрийн албаны зөвлөлийн дарга Б.Цогоо, Төрийн албаны зөвлөлийн гишүүн С.Цэдэндамба, Б.Баатарзориг, Нийслэлийн Засаг даргын ахлах зөвлөх Д.Мөнх-Эрдэнэ нар оролцож байна. 

Хуралдаанд Төрийн байгуулалтын байнгын хорооны ажлын албаны зөвлөх Б.Батдэлгэр, референт О.Нарантуяа нар байлцав. 

Хууль санаачлагчийн илтгэлийг Улсын Их Хурлын гишүүн Д.Тогтохсүрэн танилцуулав. 

Хууль санаачлагчийн илтгэлтэй холбогдуулан Улсын Их Хурлын гишүүн Б.Батзоригийн тавьсан асуултад Улсын Их Хурлын гишүүн Д.Тогтохсүрэн хариулж, тайлбар хийв.

Улсын Их Хурлын гишүүн Б.Ундармаа, Б.Батзориг, Ж.Батзандан нар үг хэлэв.

Н.Энхболд: - Төрийн албаны тухай /шинэчилсэн найруулга/ хуулийн төсөл болон уг хуулийн төсөлтэй холбогдуулан боловсруулсан бусад хуулийн төслийн үзэл баримтлалыг чуулганы нэгдсэн хуралдаанаар оруулж хэлэлцүүлэх нь зүйтэй гэсэн саналыг дэмжье гэсэн санал хураалт явуулъя.

Зөвшөөрсөн:                         11

Татгалзсан:                             0


Бүгд:                                      11

100 хувийн саналаар дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн Б.Батзориг Улсын Их Хурлын чуулганы нэгдсэн хуралдаанд танилцуулахаар тогтов.

Уг асуудлыг 10 цаг 05 минутад хэлэлцэж дуусав.

Хоёр. Төрийн албаны тухай хуульд нэмэлт, өөрчлөлт оруулах тухай хуулийн төсөл /Монгол Улсын Ерөнхийлөгч 2016.12.27-ны өдөр өргөн мэдүүлсэн, төслийн үзэл баримтлалыг хэлэлцэх эсэх/

Хэлэлцэж буй асуудалтай холбогдуулан Монгол Улсын Ерөнхийлөгчийн Хүний эрх, хуулийн бодлогын зөвлөх Ч.Өнөрбаяр, Төрийн албаны зөвлөлийн дарга Б.Цогоо, Төрийн албаны зөвлөлийн ажлын албаны дарга Д.Баатарсайхан, Ерөнхийлөгчийн Тамгын газрын хуулийн референт н.Дорждэрэм нар оролцов.

Хуралдаанд Төрийн байгуулалтын байнгын хорооны ажлын албаны зөвлөх Б.Батдэлгэр, референт О.Нарантуяа нар байлцав. 

Хууль санаачлагчийн илтгэлийг Монгол Улсын Ерөнхийлөгчийн Хүний эрх, хуулийн бодлогын зөвлөх Ч.Өнөрбаяр танилцуулав. 

Хууль санаачлагчийн илтгэлтэй холбогдуулан Улсын Их Хурлын гишүүн Д.Хаянхярваагийн тавьсан асуултад Монгол Улсын Ерөнхийлөгчийн Хүний эрх, хуулийн бодлогын зөвлөх Ч.Өнөрбаяр хариулж, тайлбар хийв.

Улсын Их Хурлын гишүүн Д.Эрдэнэбат, Б.Жавхлан, Н.Энхболд нар үг хэлэв.

Н.Энхболд: -  Төрийн албаны тухай хуульд нэмэлт, өөрчлөлт оруулах тухай хуулийн төслийн үзэл баримтлалыг чуулганы нэгдсэн хуралдаанаар оруулж хэлэлцүүлэх нь зүйтэй гэсэн саналыг дэмжье гэсэн санал хураалт явуулъя.

Зөвшөөрсөн:                         12

Татгалзсан:                             0


Бүгд:                                      12

100 хувийн саналаар дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн Ж.Батзандан Улсын Их Хурлын чуулганы нэгдсэн хуралдаанд танилцуулахаар тогтов.

Уг асуудлыг 10 цаг 15 минутад хэлэлцэж дуусав.

Гурав. "Монгол Улсын эдийн засаг, нийгмийг 2016 онд хөгжүүлэх үндсэн чиглэл"-ийн биелэлт /Засгийн газар 2017.04.11-ний өдөр өргөн мэдүүлсэн, санал, дүгнэлтээ Эдийн засгийн байнгын хороонд хүргүүлнэ/

Хэлэлцэж буй асуудалтай холбогдуулан Монгол Улсын сайд, Засгийн газрын Хэрэг эрхлэх газрын дарга Ж.Мөнхбат, Сангийн яамны Эдийн засгийн бодлогын газрын дарга Г.Батхүрэл, мөн яамны Хөгжлийн бодлого, төлөвлөлтийн хэлтсийн дарга Ш.Мөнхбат, Макро эдийн засгийн бодлогын хэлтсийн дарга Н.Энхбаяр, Хөгжлийн бодлого, төлөвлөлтийн хэлтсийн ахлах мэргэжилтэн Х.Оюунцэцэг нар оролцов.

Хуралдаанд Төрийн байгуулалтын байнгын хорооны ажлын албаны зөвлөх Б.Батдэлгэр, референт О.Нарантуяа нар байлцав. 

"Монгол Улсын эдийн засаг, нийгмийг 2016 онд хөгжүүлэх үндсэн чиглэл"-ийн биелэлтийг Монгол Улсын сайд, Засгийн газрын Хэрэг эрхлэх газрын дарга Ж.Мөнхбат танилцуулав. 

Улсын Их Хурлын гишүүн Ж.Батзандан, Н.Энхболд нар үг хэлэв.

Байнгын хорооноос гарах санал, дүгнэлтийг Улсын Их Хурлын гишүүн Б.Ундармаа Эдийн засгийн байнгын хорооны хуралдаанд танилцуулахаар тогтов.

Хуралдаан 41 минут үргэлжилж, 19 гишүүнээс 12 гишүүн ирж, 63.2 хувийн ирцтэйгээр 10 цаг 22 минутад өндөрлөв.

Тэмдэглэлтэй танилцсан:


ТӨРИЙН БАЙГУУЛАЛТЫН БАЙНГЫН


ХОРООНЫ ДАРГА                                                                  Н.ЭНХБОЛД

Тэмдэглэл хөтөлсөн: 


ПРОТОКОЛЫН АЛБАНЫ                                            


ШИНЖЭЭЧ                                                                              Д.УЯНГА

МОНГОЛ УЛСЫН ИХ ХУРЛЫН 2017 ОНЫ ХАВРЫН ЭЭЛЖИТ ЧУУЛГАНЫ 

ТӨРИЙН БАЙГУУЛАЛТЫН  БАЙНГЫН ХОРООНЫ 
2017 ОНЫ 5 ДУГААР САРЫН 03-НЫ ӨДӨР /ЛХАГВА ГАРАГ/-ИЙН 

ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Н.Энхболд: - Байнгын хорооны гишүүдийн энэ өдрийн мэндийг эрье. Ирвэл зохих 19 гишүүнээс 10 гишүүн ирсэн байна. Ирц бүрдсэн байна. Тийм учраас Төрийн байгуулалтын байнгын хорооны 2017 оны 5 сарын 03-ны өдрийн хуралдаан нээснийг мэдэгдье. 

Хэлэлцэх асуудлаа танилцуулъя. Өнөөдөр 2 хууль, 1 тайлан байгаа биелэлтийн тухай. Төрийн албаны тухай хуульд нэмэлт, өөрчлөлт оруулах тухай шинэчилсэн хуулийн төсөл, мөн Төрийн албаны тухай хуульд нэмэлт, өөрчлөлт оруулах тухай Монгол Улсын Ерөнхийлөгчөөс өргөн мэдүүлсэн хуулийн төслүүд байгаа. 

Монгол Улсын эдийн засаг, нийгмийг 2016 онд хөгжүүлэх үндсэн чиглэлийн биелэлтийг Засгийн газар өргөн мэдүүлсэн. Энэ оны 4 сарын 11-ний өдөр. Манай Байнгын хороо хэлэлцээд, сонсоод санал, дүгнэлтээ Эдийн засгийн байнгын хороонд хүргүүлэх ёстой юм байгаа юм. 

Хэлэлцэх асуудалтай холбоотой саналтай гишүүн байна уу? Алга байна. Тэгвэл хэлэлцэх асуудлаа баталлаа. Санал хураах билүү? Хэлэлцэх асуудалдаа оръё. 

Төрийн албаны тухай хуулийн шинэчилсэн найруулгын төсөл болон хамт өргөн мэдүүлсэн хуулийн төслүүд. Энэ хуулийг Улсын Их Хурлын гишүүн Д.Тогтохсүрэн нарын 12 гишүүн боловсруулж энэ бүтэн хуулийн шинэчилсэн найруулгын өргөн мэдүүлсэн байгаа. Төслийн үзэл баримтлалыг хэлэлцэх эсэх асуудалдаа оръё. Хууль санаачлагчийн илтгэлийг Д.Тогтохсүрэн танилцуулна. Д.Тогтохсүрэн гишүүний микрофоныг өгье. 

Д.Тогтохсүрэн: - Байнгын хорооны дарга … /үг тасрав/

Н.Энхболд: - Хүлээж байгаарай Д.Тогтохсүрэн гишүүн би ажлын хэсэг танилцуулъя. Өнөөдөр энэ хуулиуд хэлэлцэх хуралдаанд Төрийн албаны зөвлөлийн дарга Б.Цогоо, Төрийн албаны зөвлөлийн гишүүн С.Цэдэндамба, Төрийн албаны зөвлөлийн гишүүн Б.Баатарзориг, Нийслэлийн Засаг даргын ахлах зөвлөх Д.Мөнх-Эрдэнэ нар оролцож байна. Д.Тогтохсүрэн гишүүн. 

Д.Тогтохсүрэн: - Байнгын хорооны дарга, Байнгын хорооны гишүүд ээ,

Улсын Их Хурлаас 1994 онд Төрийн албаны тухай хуулийг батлан 1995 оны 6 дугаар сарын 1-ний өдрөөс мөрдүүлсэн бөгөөд 2002 онд уг хуулийг шинэчлэн найруулж, 2008 онд хэд хэдэн зарчмын шинжтэй томоохон нэмэлт, өөрчлөлт оруулсан. Энэ хугацаанд нам төвтэй төрийн албыг мэргэшсэн, тогтвортой, улс төрөөс хараат бус төрийн алба болгон өөрчлөн шинэчлэхэд ихээхэн анхаарч ирсний үр дүнд тодорхой ахиц дэвшил гарсан боловч бодит байдал дээр төрийн албаны томилгоонд улс төрчдийн зүгээс хутгалдан оролцох, сонгон шалгаруулалт томилгоонд хувийн болон улс төрийн ашиг сонирхлын үүднээс хандах төрийн албан хаагчийн хуульд заасан үндэслэлээс гадуур халж чөлөөлөх, сонгон шалгаруулаагүй, шаардлага хангаагүй хүнийг томилох, захиалагч болон сонгон шалгаруулагч хоёрын хоорондын зааг ялгаа төдийлөн харагдахгүй хяналт хангалтгүй хэрэгжээгүйгээс тэнд явагдаж байгаа сонгон шалгаруулалт иргэдийн зүгээс үл итгэх байдал нэмэгдэж байна. 


Иймд цаашид чадахуйн зарчим суурилсан, улс төрөөс хараат бус, шударга, ил тод, хариуцлагатай, мэргэшсэн, тогтвортой төрийн албаны эрх зүйн үндсийг бэхжүүлэх зорилгоор Төрийн албаны тухай хуулийн шинэчилсэн найруулгын төслийг Улсын Их Хурлын нэр бүхий 12 гишүүн санаачлан боловсруулж танилцуулж байна.

Хуулийн шинэчилсэн найруулгын төсөл нь 7 хэсэг, 33 бүлэг, 109 зүйлтэй бөгөөд төсөлд дараахь асуудлыг шинээр тусгажээ. Үүнд: 

1.Улс төрөөс хараат бус, шударга, ил тод, хариуцлагатай төрийн албаны эрх зүйн үндэс бүрдэж, төрийн албан хаагч тогтвортой ажиллах, төрийн алба хаших шалгуур нь зөвхөн мэргэшлийн болон уг албыг гүйцэтгэх мэдлэг чадвар, мэргэжлийн ёс зүйгээр тодорхойлогддог болох нөхцөл баталгаажна.

Түүнчлэн чадахуйн зарчим буюу иргэнийг төрийн албанд сонгон шалгаруулж томилох, чөлөөлөх, ажлын гүйцэтгэлийг нь үнэлэх, дэвшүүлэх, шагнаж урамшуулахдаа хувь хүний мэдлэг, боловсрол, мэргэжил, мэргэшил, ур чадвар, туршлага, ажлын үр дүнд тулгуурлах зарчмыг хуулиар тодорхойлж, түүнийг тууштай хэрэгжүүлэх арга хэлбэрүүдийг нарийвчлан зохицууллаа.

Мэдлэг, чадвартай иргэдэд нээлттэй өрсөлдөөнөөр төрийн албанд орох боломж олгохын зэрэгцээ карьерын шатлан дэвших тогтолцоог төрийн албанд нэвтрүүлж, төрийн албан хаагчийн эрх, үүрэг хориглох зүйл, тавигдах шаардлагыг тодорхой болголоо. 

Төрийн албаны зөвлөлийг улс төрөөс хараат бус, мэргэшсэн, тогтвортой төрийн албыг хөгжүүлэх, түүнийг хамгаалах, төрийн албан тушаалд сонгон шалгаруулах үйл ажиллагааг хуулийн дагуу зохион байгуулж байгаа эсэхэд хяналт шалгалт хийх, зөрчлийг арилгуулах хугацаатай үүрэг даалгавар өгөх, гүйцэтгэлд нь хяналт тавих үндсэн үүрэг бүхий хамтын удирдлагын зарчмаар ажилладаг байгууллага болгон өөрчлөн байгуулж, улс төрөөс хараат бус ажиллах эрх зүйн үндсийг бүрдүүлнэ.

Төрийн албан тушаалтан хууль тогтоомж зөрчсөн тохиолдолд хүлээлгэх хариуцлагыг чангатгаж төрийн албаны байгууллага, албан хаагчийн ажлын гүйцэтгэл, үр дүнг тооцохтой холбогдсон эрх зүйн зохицуулалт боловсронгуй болсноор төрийн бодлого боловсруулах, төлөвлөх, хэрэгжүүлэх, хяналт тавих, тайлагнах чадавх бэхжиж, улмаар иргэдийн төрд итгэх итгэл нэмэгдэж, төрийн байгууллагын үзүүлж байгаа үйлчилгээ, хэрэгжүүлж байгаа хөтөлбөр, төсөл, арга хэмжээний үр дүнд ахиц гарч, үйлчилгээний чанар, хүртээмж, үр нөлөө нэмэгдэнэ.


Төсвийн хөрөнгөөр санхүүжүүлж байгаа хөтөлбөр, арга хэмжээний явц,  үр дүн, түүнд хийсэн аудитын дүгнэлт, холбогдох бусад мэдээ, баримт, зураг, төслийг агуулсан гүйцэтгэлийн нэгдсэн санг үүсгэх, түүнийг нийтэд ил тод, нээлттэй ашиглах эрх зүйн орчин бүрдүүлнэ.


Төрийн үйлчилгээний чанар, хүртээмж, үр нөлөөнд олон нийтийн хяналт тавих чиг үүргийг гэрээний үндсэн дээр Засгийн газрын бус байгууллагад хариуцуулан гүйцэтгүүлэх эрх зүйн орчин бүрдэнэ. Ингэснээр төрийн байгууллагын ажлын гүйцэтгэл, үр дүнг хөндлөнгийн буюу иргэдийн үнэлгээгээр  дүгнэх боломжтой болно.


Төрийн албан хаагчийн цалин хөлс, нөхөх төлбөр, тусламж болон нийгмийн баталгаатай холбогдсон асуудлыг төрөөс бодлогын нэгдсэн зохицуулалтаар хангах боломж бүрдэхийн зэрэгцээ төсвийн төлөвлөлт, хяналт, хэрэгжилтийг сайжруулахад онцгой ач холбогдолтой болно.

Төрийн албаны тухай хуулийн шинэчилсэн найруулгын төслийн үзэл баримтлалыг та бүхэнд товч танилцууллаа. 

Н.Энхболд: - Баярлалаа. Хууль санаачлагчийн илтгэлтэй холбогдуулаад асуух гишүүд байна уу? Энэ хоёр хууль бол нэлээн эртнээс өргөн баригдсан. Гишүүд бас танилцах хангалттай хугацаатай байсан сайн танилцсан гэж бодож байна. Өнөөдөр хэлэлцэх эсэхийг нь шийдэж байгаа. Нэг нь шинэчилсэн найруулга бүтнээрээ, нөгөөх нь нэмэлт, өөрчлөлт байгаа. 

Тэгэхээр юуны өмнө бол бид нар Байнгын хороогоороо тус тусад нь хэлэлцээд тэгээд Байнгын хороон дээрээ энэ хуулиудыг цааш нь яаж хэлэлцэх вэ гэдгээ тогтоод түүнийгээ Улсын Их Хурлын нэгдсэн чуулганд оролцож хүргэж хэлэлцүүлэх ёстой. 

Тэгэхээр эхлээд бид нар юу ч гэсэн 2 хуулиа тус тусад нь хэлэлцээд шийдвэрээ гаргая. Хэлэлцэх эсэх талаараа. Д.Тогтохсүрэн нарын 12 гишүүний өргөн мэдүүлсэн хуулийн төсөлтэй холбогдуулаад саяын танилцуулгаас асуух асуулттай гишүүд байна уу? Б.Батзориг гишүүн. Б.Батзориг гишүүнээр тасаллаа. Б.Батзориг гишүүн асуултаа асууя.

Б.Батзориг: - Гишүүдийн энэ өглөөний мэндийг хүргэе. Тэгээд хэд хэдэн асуулт байна. Төрийн албаны тухай хууль бол маш чухал асуудал. Сая хэд хоногийн өмнө нь ч гэсэн Үндсэн хуулийн анхдугаар зөвлөлдөх санал асуулгаар улс төрөөс ангид чадварлаг төрийн албыг бэхжүүлэх талаар санал асуулга явуулсныг та бүгд мэдэж байгаа. 

Тэгээд хэд хэдэн асуулт байна. 1 дүгээрт сургууль төгссөн шинэ залуу боловсон хүчнийг төрийн албанд орох боломжийг энэ хуульд хэр тусгасан бэ гэдэг нэг асуулт байна. 

2 дугаарт төрийн албан хаагчдыг чадваржуулах талаар энэ хуульд бас юу гэж тусгасан бэ? 

3-т төрийн албан хаагчдыг сэлгэж баймаар санагддаг юм. Тэгэхгүй бол нэг тушаал дээр маш удаан жил ажилласан тэгээд бас юм гардаггүй. Тэгэхээр төрийн албыг сэлгэх томилох асуудал дээр хуульд юу гэж тусгасан бэ? 

Эцэст нь бас энэ хуулийг харж байхад ажилласан жилээр нь албан тушаал ахиулах зэрэг дэвийг нь нэмэх, албан тушаал дэвшүүлэх асуудал тусгагдсан байна лээ. Тэгэхээр үнэхээр чадварлаг залуу боловсон хүчнүүдийг бас заавал ажилласан жилээр хязгаарлаад байхгүйгээр тушаал дэвших зэрэг дэв ахих талаар энэ хуульд юу гэж тусгасан байна вэ гэсэн ийм хэд хэдэн асуулт байна. Тэгээд дараа нь санал хэлье. 

Н.Энхболд: - Маш чухал асуултууд байна. Ялангуяа залуучуудтай холбоотой анх яаж орж байх юм. Чадвартай мэдлэгтэй боловсролтой тодорхой туршлагатай бол бас заавал цагийг нь хүлээх хэрэг байна уу үгүй юу? Дэвшүүлж байх ямар боломж байна гэдэг талаар асуултууд байна. Д.Тогтохсүрэн гишүүн хариулъя. Өөр санаачлагч гишүүдээс бас нэмж хариулж болно. Д.Тогтохсүрэн гишүүний микрофон өгье. 

Д.Тогтохсүрэн: - Б.Батзориг гишүүний асуултад хариулъя. Тэгэхээр хуулийн төсөлд анх төрийн албанд ороход авдаг төрийн албаны нөөцийн шалгалт гэж одоо авч байгаа. Одоо бол албан тушаал дээр авдаг. 

Тэгэхээр энэ шинэ хуулийн төслөөр бол албан тушаал дээр авахгүй. Жилд нэг удаа Төрийн албаны зөвлөл зохион байгуулаад төрийн албан нөөцийн шалгалт гэж авна. Тэгэхээр нөөцийн шалгалтад бол нөгөө одоо залуучуудад бол ажилласан жил ч юм уу ажлын туршлага мэргэжил гэж заагаад төрийн албан нөөцөд бүртгэгдэхэд нь бол хаалттай байгаа. 

Тэгэхээр цаашид бол хэн ч төрийн албаны нөөцөд бүртгүүлж болох. Хэн ч шалгалтад орж болохоор хуульчилж өгсөн байгаа. Тийм учраас энэ бол залуучууд төрийн албанд ороход нээлттэй болгож байгаа нэг зүйл гэж ингэж ойлгож болно. 

Чадавхжуулахтай холбоотой асуудлаар Удирдлагын академийг энэ хуульд туссанаар одоо бол сургалтыг Удирдлагын академи хийнэ гэж байгаа. Гэхдээ Удирдлагын академи маань бизнесийн чиглэлийн сургууль болоод байгаа. Төрийн албаны хуульд тусгаснаараа бол бид зөвхөн төрийн албан хаагчдыг сургадаг бэлтгэдэг тийм сургалтын байгууллага байна гэж хуульд тусгаж өгч байгаа юм.

Сургалтыг бол төрийн албаны албан тушаал бүр дээрээ албан тушаал тус бүр дээрээ багц сургалттай байна гэсэн энэ сургалтын хөтөлбөрийг Төрийн албаны зөвлөл, Засгийн газрын Хэрэг эрхлэх газар, Удирдлагын академи хамтран боловсруулж хэрэгжүүлнэ гэж хуульд тусгаж өгсөн байгаа. 

Төрийн албан хаагчдыг сэлгэхтэй холбоотой асуудал байна. Байгууллагуудын төрийн албаны байгууллагуудын хооронд удирдлагууд нь тохиролцоод төрийн албан хаагчдыг сэлгэж болно. Нөгөө талаар нэг албан тушаал дээр 10-аас доошгүй жил ажилласан албан тушаалтныг захиргааны санаачилгаар албан тушаалыг нь сэлгэн ажиллуулж болно гэж байгаа. 

Тэгэхээр нэг албан тушаал дээр удаан ажиллахыг бас сэлгэе гэдэг ийм санаа цаана нь явж байгаа юм. Б.Батзориг гишүүний 3 дахь нь бол төрийн албан хаагчдад энэ шинэ төслийн 23 дугаар зүйлд бид төрийн албан хаагчид тавих тусгай шаардлага гээд албан тушаал тус бүрээр нь тавьсан. 

Үүний зорилгыг нь бол манайхан бүгд ойлгож байгаа. Гол нь бол төрийн албанд халаа сэлгээ их байна гэж гаднаас чадавх муутай хүн ир орж байна. Улс төрийн болон хувь хүний шалгуураар их орж ирж байна гэдэг ийм юм их байгаа учраас үүнийг хаах үүднээс төрийн албан тушаалтанд тавигдах шаардлагыг өндөржүүлсэн юм. 

Тухайлбал тэргүүн түшмэл 16-аас доошгүй жил байна, эрхэлсэн түшмэл 12-оос доошгүй жил байна, ахлах түшмэл 8-аас доошгүй жил байна. Дэс түшмэлийн албан тушаал дээр 4-өөс доошгүй жил төрийн албанд ажилласан байна гээд заасан. 

Гэхдээ саяын Б.Батзориг гишүүний хэлснээр бол үнэхээр мэргэжлийн ур чадвар, ажлын үр дүн, ёс зүй, мэдлэг туршлага боловсролыг нь харгалзаж үзээд түрүүний тавьсан шаардлагын 50 хувийг хангасан тохиолдолд бас шатлан дэвшүүлж болно гэсэн зүйлийг хуулийн 26.3 дээр заагаад өгсөн байгаа юм.

Н.Энхболд: - Болсон уу Б.Батзориг гишүүнээ? Гишүүд асуулт асууж, хариулт авч дууслаа. Хуулийн төсөлтэй болон дагалдан өргөн мэдүүлсэн хуулийн төслүүдтэй холбогдуулж санал хэлэх гишүүн байна уу? Б.Ундармаа, Б.Батзориг гишүүд. Б.Ундармаа гишүүн саналаа хэлье. 

Б.Ундармаа: - Та бүхэнд энэ өглөөний мэндийг хүргэе. Бас олон зүйлүүд маань бас нэмж орсон юм байна. Сая асуултын явцад бол бас хариултыг бол сонслоо.

Тэгээд нэг зүйлийг бас нэмж хэлмээр байна. Дадлага туршлага, энэ бүх зүйлүүд ажилласан ур чадварыг нь хараад бас улс төрийн намын харьяалалгүй гээд ингэсэн энэ заалтуудыг бол бас оруулсан гээд ингээд Д.Тогтохсүрэн гишүүн маань хэлж байна. 

Тэгээд үүн дээр бол янз бүрийн нөхцөл байдлаас улс төрийн шийдвэрүүд гараад ирэхэд бол бас түүнийг яг би яг тодорхой хэлмээргүй байна. Хамгаалах заалтууд нь бол байгаа юу гэдгийг л саналдаа хэлье. Тэгээд үүнийг бол бас ойлгож байгаа байх. Төрийн албаа хамгаалсан.

Н.Энхболд: - Баярлалаа. Б.Батзориг гишүүн саналаа хэлье. 

Б.Батзориг: - Хууль бол бас боломжийн хууль болсон гэж харж байгаа. Ажлын хэсэг ч гэсэн сайн ажилласан гэж. Түрүүн хэлсэн ялангуяа залуучуудыг төрийн албанд орох боломжийг нэлээн нээлттэй болгоорой л гэж хэлмээр байна. 

Энэ асуудал дээр бол дөнгөж сургууль төгсөж байгаа хүүхдүүд нэлээн эмзэг байдаг. Ер нь төрийн албанд орно гэдэг бол бараг л танил тал арын хаалга л байхгүй бол төрийн албанд орох ийм боломжгүй гэсэн ийм мессеж нийгэмд байгаа. Тэгэхээр үүнийг бол нээлттэй болгох асуудал дээр бол хуульд нэлээн чөлөөтэй тавьж өгөх шаардлагатай гэж харж байгаа.

2 дугаарт төрийн албан хаагчийг чадваржуулах асуудал. Нэг байгууллагад олон ажиллаад байдаг. Харахад бол туршлагатай сайн хүн байгаад байдаг. Яг үнэндээ бол мэдлэг боловсролоо дээшлүүлэх өөрийгөө хөгжүүлэх тал дээр хувь хүн ч анхааралтай ажилладаггүй, тэр хариуцаж байгаа томилсон байгууллага нь ч гэсэн анхаардаггүй. 

Тэгэхээр төрийн албан хаагчдыг чадваржуулах сая Үндсэн хуулийн анхдугаар зөвлөлдөх асуулга дээр бол улс төрөөс чадварлаг төрийн албыг бэхжүүлэх гэж бид нар ярьсан. Тийм л санал асуулга явуулсан. Энэ хэлэлцүүлэгт оролцсон хүмүүс бол чадварлаг төрийн алба хэрэгтэй байна гээд байгаа.

Тэгэхээр чадваржуулах асуудал дээр бас энэ хуульдаа нэлээн сайн тавьж өгөөрэй гэдгийг хэлмээр байна. Тэгээд эцэст нь тэр ялангуяа тэр залуучуудыг бас би залуучууд руу л яриад байна. Залуучуудыг албан тушаал зэрэг дэв ахих боломжийг илүү тавьж өгмөөр байна. 16 жил гэдэг бол аягүй урт байна. Яах вэ бас тусгай заалт байгаа юм байна. 50 хувь гэж. Тэгээд 8 жил болох байна. 8 жил гэдэг бол бас урт шүү дээ. 

Улс төрийн алба 4 жил байдаг. Тэгэхээр үүнтэйгээ уялдуулаад 4 жил болгох санал гаргаж байна. Ер нь нэг байгууллагад 3-4 жил ажиллана гэдэг бол тэр хүн бол мэргэжиж байна, чадваржиж байна. Ажлаа мэддэг болж байна л гэсэн үг шүү дээ. 

Тэгэхээр заавал ингэж олон жил 10-аас дээш жил тавьж ингэж боож байгаа ч юм шиг хааж байгаа ч юм шиг ингэмээргүй л байна. Тэгэхээр зарчмын зөрүүтэй бол санал гаргая гэж бодож байна. Тэгээд энэ жил дээр бол бас жаахан жилийг харж үзээч. Ялангуяа хууль санаачлагч Д.Тогтохсүрэн гишүүн бас үүн дээр анхаараач гэдгийг хэлмээр байна.  Ийм саналтай байна. Баярлалаа.

Н.Энхболд: - Баярлалаа. Өнөөдөр бид нар хэлэлцэх эсэхээ ярьж байгаа. Тэгээд анхны хэлэлцүүлэг дараагийн шатны хэлэлцүүлгүүд дээр гишүүд хуулийн тодорхой зүйл заалтууд дээр зарчмын зөрүүтэй саналууд гаргаад Байнгын хороо, чуулганы нэгдсэн хуралдаанаар хэлэлцүүлээд явах ийм боломжтой байгаа. Гишүүдийн Байнгын хорооны хуралдаан дээр гарсан саналууд бол Байнгын хорооны санал, дүгнэлтэд тусгагдаад Улсын Их Хуралд танилцуулах болно. 

Асуулт дууслаа, санал хэлж дууслаа. Санал хураалт явуулна. Саналууд сая аваад хэлээд дууслаа. Ж.Батзандан гишүүн хэл, хэл. Ж.Батзандан гишүүнд микрофоныг өгье. Саналаа хэлье. 

Ж.Батзандан: - Төрийн албаны тухай хуульд нэмэлт, өөрчлөлт оруулах тухай хуулийн төслийг шинэчилсэн найруулгаар Д.Тогтохсүрэн гишүүн тэргүүтэй гишүүд өргөн барьсан байна. 

Тэгэхээр төрийн албыг улс төрөөс ангид байлгая гэж бид олон жил ярьж байгаа. Яг өргөн барьсан төслийг харахад бол төрийн жинхэнэ албан хаагчдыг төрийн албаны зөвлөлийн саналыг үндэслэн Засгийн газраас томилно гэдэг заалт орж ирж байгаа. Бас л хуучинтайгаа л адилхан байна гэсэн үг. 

Засгийн газар гэдэг бол улс төрийн албан тушаалтнуудын байгуулсан байгууллага. Улс төрийн намын томилгоогоор Засгийн газрын гишүүд томилогддог. Энд дэвшил харагдахгүй л байна даа. Төрийн жинхэнэ албан хаагчдаа төрийн албаны зөвлөл нь мэдээд томилдог чөлөөлдөг энэ систем рүүгээ шилжээд явахгүй бол Засгийн газар мэддэг байх юм бол бас л улс төрийн томилгоо үргэлжлэх нь гэж харагдаад байгаа юм. 

Үүн дээр онцгой анхаармаар байна. 2016 оны Улсын Их Хурлын сонгуулиас хойш нийт 10000 гаруй төрийн албан хаагч солигдсон байна, халагдсан байна гэдэг мэдээлэл бидэнд ирж байгаа. Зарим мэдээгээр бол бараг 20000 төрийн албан хаагч солигдсон байна гэж. 

Энэ бол хэрээс хэтэрч байгаа юм. Аль ч нам нь гарч ирсэн улс төрийн шалтгаанаар төрийн албыг бусниулдаг, төрийн албаар төрийн жинхэнэ албан хаагчдаар тоглодог ийм байдал олон арван жил үргэлжилж байгаа юм. 

Энэ хуулийн өөрчлөлтийн зорилго бол үүнийг л зогсоох гэж төрийн албыг тогтвортой байлгах гэж улс төрөөс хараат бус бие даасан байлгах гэж энэ хуулийг гаргаж байгаа гэж бид ойлгож байгаа. 

Зарим аймгийн Засаг дарга нар иргэдийн төлөөлөгчдийн хурлын гишүүдээ хуулиар бол давхар албан тушаал улс төрийн албан тушаал бусад албан тушаал хашихыг хориглож байгаа. Захиргааны албан тушаалд томилсон явж байна. 

Төрийн албаны зөвлөл, Авлигатай тэмцэх газраас энэ нь хууль зөрчсөн байна гэхэд зөрүүлээд манай нам удахгүй иргэдийн төлөөлөгчдийн хурлын гишүүд бас давхар захиргааны албан тушаал өөр албан тушаал хашихыг зөвшөөрөх гэж байгаа гэдэг бичгийг явуулсан байх жишээтэй. Шаардлагатай бол би тэр бичгийг та бүхэнд үзүүлж болно. 

Тэгэхээр юуг харуулж байна гэхээр сонгуулиас хойш улс төрийн шалтгаанаар төрийн албыг бусниулдаг явдал газар авсныг хэлж байгаа юм. Өмнөх Засгийн газрын үед ч ийм алдаа завхрал байсан. Үүнийг цааш нь бүр үргэлжлүүлэн хөгжүүлж байгаа гэдэг нь харагдаж байгаа юм. 

Тийм учраас энэ хуулийн гол зорилго бол энэ асуудлыг таслан зогсооход чиглэнэ. Төрийн албан хаагчдыг хамгаалахад, төрийн мэргэшсэн албыг тогтвортой байлгахын тулд энэ хуулийг гаргаж байгаа гэдгийг маш сайн ойлгож байгаа байх гэдэгт итгэж байна. Үүний төлөө ажлын хэсэг байгуулаад тал талаасаа хамтран ажиллая. 

Н.Энхболд: - Баярлалаа. Гишүүд санал хэлж дууслаа. Манай Байнгын хорооныхон гишүүдийн гарсан саналыг санал, дүгнэлтэд сайн тодорхой ойлгомжтой тусгаарай. Одоо ингээд санал хураалтаа явуулъя. 

Төрийн албаны тухай хуулийн шинэчилсэн найруулгын төсөл болон хамт өргөн мэдүүлсэн хуулийн төслүүдийн үзэл баримтлалыг хэлэлцэх нь зүйтэй гэсэн томьёоллоор санал хураалт явуулъя. Санал хураалт. Санал хураалт явж байна. Ж.Батзандан гишүүнээ санал хураалт явж байна. 

11 гишүүн оролцож 100 хувийн саналаар хэлэлцэх эсэхийг дэмжлээ. 

Байнгын хорооны санал, дүгнэлт гарна. Санал, дүгнэлтийг Б.Ундармаа гишүүн чуулганы нэгдсэн хуралдаанд танилцуулъя. 1 дүгээр асуудлаа хэлэлцэж дууслаа. 

Дараагийн асуудалдаа оръё. Төрийн албан тухай хуульд нэмэлт, өөрчлөлт оруулах тухай хуулийн төсөл, Монгол Улсын Ерөнхийлөгч 2016 оны 12 сарын 27-ны өдөр өргөн мэдүүлсэн. Төслийн үзэл баримтлалыг хэлэлцэх эсэх асуудлыг одоо ярина. Ажлын хэсгийн бүрэлдэхүүн танилцуулъя. 

Ерөнхийлөгчийн Хүний эрх, хуулийн бодлогын зөвлөх Ч.Өнөрбаяр, Төрийн албаны зөвлөлийн дарга Б.Цогоо, Төрийн албаны зөвлөлийн ажлын албаны дарга Д.Баатарсайхан, Ерөнхийлөгчийн Тамгын газрын хуулийн референт н.Дорждэрэм нар оролцож байна. 

Ч.Өнөрбаяр зөвлөхийн микрофон 5 дугаар микрофон өгье. 

Ч.Өнөрбаяр: - Улсын Их Хурлын Төрийн байгуулалтын байнгын хорооны дарга, эрхэм гишүүд ээ,

Монгол Улсын Ерөнхийлөгч 2016 оны 12 дугаар сарын 27-ны өдөр Төрийн албаны тухай хуульд нэмэлт, өөрчлөлт оруулах тухай хуулийн төслийг Улсын Их Хуралд өргөн мэдүүлсэн билээ.

Монгол Улсын Үндсэн хуулийн 46 дугаар зүйлийн 2 дахь хэсэгт Монгол Улсын төрийн жинхэнэ албан хаагч Монгол Улсын иргэн байх бөгөөд Үндсэн хууль бусад хуулийг чандлан баримталж ард түмнийхээ тусын тулд иргэний ёсоор, төрийн ашиг сонирхолд захирагдан ажиллана. 

Мөн зүйлийн 3 дугаар хэсэгт төрийн албан хаагчийн ажиллах нөхцөл баталгааг хуулиар тогтооно гэж заасан. Монгол Улсын Үндсэн хуулийн энэхүү заалт болон Монгол Улсын Их Хурлын 2005 оны 25 дугаар тогтоолоор баталсан Монгол Улсын мянганы хөгжлийн зорилтод суурилсан үндэсний хөгжлийн цогц бодлого, Монгол Улсын Их Хурлын 2010 оны 48 дугаар тогтоолоор батлагдсан үндэсний аюулгүй байдлын үзэл баримтлалын холбогдох заалтад нийцүүлэн хуулийн төслийг боловсруулсан болно.

Ээлжит сонгуулийн үр дүнд төрийн байгууллага өөрчлөн байгуулагдсан удирдах албан тушаалтан өөрчлөгдсөн зэрэг улс  төрийн үйл ажиллагаанаас үүдэлтэйгээр төрийн албаны томилгоо мэргэшсэн тогтвортой байдал алдагдаж залгамж чанар муутай хариуцлагагүй байдал үүрлэсээр байна. 

Түүнчлэн хариуцлагатай албан тушаалд хуулийн шаардлага хангаагүй иргэн тохиолдлын журмаар төрийн албан тушаалд томилогдох тохиолдол гарсаар ирсэн. Энэ нь мэдлэг туршлага ур чадвартай мэргэшсэн албан хаагчдын шатлан дэвших боломжийн хангаж чадахгүйд хүрч байгаа юм. 

Уг хуулийн төсөл батлагдсанаар төрийн албанд анх орох иргэд төрийн албанд ажиллаж байгаа албан хаагчид мэдлэг ур чадвараараа шударга өрсөлдөж томилогддог мэргэшсэн туршлагатай чадварлаг төрийн албыг бүрдүүлэх боломж бий болно. 

Энэхүү хуулийн төсөл нийт 6 зүйлтэй бөгөөд холбогдох 8 хуульд өөрчлөлт оруулах төслийг хамтад нь боловсруулсан болно. Уг хуулийн төслийг зохих журмын дагуу хэлэлцэн шийдвэрлэж өгөхийг та бүхнээс хүсье. Анхаарал тавьсанд баярлалаа.

Н.Энхболд: - Ч.Өнөрбаяр зөвлөхөд баярлалаа. Төслийн танилцуулгатай холбогдуулаад асуух гишүүд нэрээ өгье. Санал нь тусдаа. Д.Хаянхярваа гишүүн. Д.Хаянхярваа гишүүний микрофоныг өгье. 

Д.Хаянхярваа: - Энэ нэмэлт, өөрчлөлт хийж оруулъя гээд байгаа. Одоо яах вэ энэ бас хэсэг гишүүд Д.Тогтохсүрэн нэр бүхий арван хэдэн гишүүний өргөн барьсан хууль байгаа. Тэгэхээр наад нэмэлт, өөрчлөлтүүд чинь ер нь энэ хуультай хэр нийцэж байгаа юм бэ? Ер нь хэрэв энэ хуульд агуулгаараа бүх юм нь багтаж байгаа гэвэл энэ нэмэлт, өөрчлөлтийг хэлэлцэх зайлшгүй шаардлагатай юу гэдэг ийм асуулт байна. 

Н.Энхболд: - 5 дугаар микрофон өгье. 

Ч.Өнөрбаяр: - Гишүүний асуултад хариулъя. Өмнө нь бол Монгол Улсын Ерөнхийлөгчөөс шинэчилсэн найруулгыг төслийг өргөн барьж байсан мөн Их Хуралд. Тэгээд хэлэлцэж амжаагүй сонгууль дууссан. Тэгээд өмнөх Их Хурлын гишүүд ер нь бол өмнө нь ажлын хэсгүүдээс харж байхад бол тодорхой хуулиуд дээр энэ Төрийн албаны хууль дээр шаардлагатай нэмэлт, өөрчлөлтийн төслийг боловсруулах нь зүйтэй юм гэдэг байдал саналууд их гарч байсан учраас нэмэлт, өөрчлөлтийн төслийг өргөн барьсан. 

Нэг бүхий гишүүдийн өргөн барьсан төсөлтэй мэдээж хэрэг агуулга үзэл баримтлалын хувьд зарчмын хувьд ойролцоо адил төстэй тийм зүйлүүд бий. Гэхдээ яг хуулийн нэр томьёоны томьёоллынхоо талаасаа зарим нэг зүйл заалтынхаа агуулгын талаасаа бол бас өөр зүйлүүд бол бас байгаа.

Ялангуяа энд бол төрийн албан хаагчийн мэдээллийн нэгдсэн сантай холбоотой тэнд ойрхон мэдээллүүдтэй холбоотой асуудлууд, зарим нэг хуулийн нэр томьёог шинээр томьёолж оруулж байгаатай холбоотой асуудлууд. Мөн шатлан захирахтай холбоотой эзгүй төрийн албан хаагч эзгүй байгаа тохиолдолд түүнийг орлон гүйцэтгэхтэй холбоотой асуудлууд гэдэг юм уу зарим зүйлүүд нь ялгаатай зүйлүүд байгаа.

Тэгэхээр үүнийг бол Улсын Их Хурлын нэгдсэн ажлын хэсэг гарсан тохиолдолд бол хоёр төслийг хооронд нэгтгэх явцад бол энэ асуудлуудыг шийдээд явах бүрэн бололцоотой байх гэж хууль санаачлагчийн зүгээс үзэж байгаа. Баярлалаа.

Н.Энхболд: - Баярлалаа. Гишүүд асуулт тавьж хариулт авч дууслаа. Одоо хуулийн төслүүдтэй холбогдуулаад санал хэлэх гишүүд нэрээ өгье. Д.Эрдэнэбат, Д.Тогтохсүрэн, Б.Жавхлан, Ж.Батзандан. Д.Эрдэнэбат гишүүний микрофоныг өгье.

Д.Эрдэнэбат: - Төрийн албаны тухай хуульд түрүүний парламент дамжаад маш урт яригдаж байгаа зүйл. Тэгээд шийдэл байхгүй байгаа. 

Тэгээд Ерөнхийлөгчийн зүгээс ч тэр Их Хурлын гишүүдийн зүгээс ч тэр хоёр төсөл зэрэг орж ирж байгаа. Урд нь бараг ингэж зэрэг орж ирж байгаагүй байх. Тэгээд хоёуланг нь зэрэг хэлэлцье гээд ингээд Их Хурал шийдэж байгаа юм байна. Би тэгээд санал байна. 

Одоо анхдугаар хэлэлцүүлгийн дараа ажлын хэсэг байгуулдаг. Ажлын хэсэг байгуулаад нэг ажлын хэсэг болгоод ерөнхий концепцийн хувьд бол ерөөсөө зарчмын зөрүү байхгүй юм байна лээ. 

Тэгээд энэ хоёр хуулийн төслийг хамтатгаж үзээд тэгээд ажлын хэсгээрээ нэг хууль болгоод гаргаад явуулсан нь дээр байх. Одоо үүн дээр бол үзэл баримтлал дээр нэг их олон юм яриад юм асуух нь бол тодорхой биш үед хэрэггүй байх гэж би бодож байна.

Тийм учраас энэ журмаар явах нь зөв байх гэж.

Н.Энхболд: - Баярлалаа. Д.Тогтохсүрэн гишүүний микрофоныг өгье. 

Д.Тогтохсүрэн: - Санал давхардсан. Би яг Д.Эрдэнэбат гишүүн шиг хэлэх гэж байсан. 

Н.Энхболд: - Б.Жавхлан гишүүний микрофоныг өгье. Б.Жавхлан гишүүн карт чинь орсон байна уу? 

Б.Жавхлан: - Д.Эрдэнэбат гишүүнтэй санал бараг давхардлаа. Нэг нь шинэчилсэн найруулга, нөгөөх нь нэмэлт, өөрчлөлтийн концепцийн  хувьд ер нь бараг ялгаагүй. Тэгээд хэлэлцэхдээ бүр яг нэгтгээд сая Д.Эрдэнэбат гишүүний хэлсэн шиг нэг ажлын хэсэг гаргаад тэгээд явуулбал яасан юм бэ гэсэн тийм санал оруулж байна. Санал дээр ажлын хэсэг юунаас Байнгын хороон дээр санал хураагаад шийдвэрлэж өгнө үү гэсэн саналтай байна. 

Н.Энхболд: - Баярлалаа Б.Жавхлан гишүүнд. Ж.Батзандан гишүүн саналаа хэлье. Бүгдээрээ санал нэг байна. Ер нь бол концепцийн хувьд агуулгын хувьд төрийн албыг сайжруулах баталгаажуулах үр ашгийг нь дээшлүүлэх ерөнхийдөө үзэл баримтлалын хувьд ойролцоо учраас хамтатгаад хэлэлцэх нь зүйтэй гэсэн саналуудыг бүх гишүүд гаргаж байна. Үүнийг бид нар Байнгын хорооны санал, дүгнэлтэд оруулаад чуулганы нэгдсэн хуралдаанд танилцуулъя. 

Одоо санал хураалт явуулъя. Төрийн албаны тухай хуульд нэмэлт, өөрчлөлт оруулах тухай хуулийн төслийг хэлэлцэх нь зүйтэй гэсэн саналаар санал хураалт явуулна. Үзэл баримтлалыг хэлэлцэх нь зүйтэй гэсэн. 

12 гишүүн санал хураалтад оролцож 100 хувийн саналаар дэмжигдлээ. 

Чуулганы нэгдсэн хуралдаанд Байнгын хорооны санал, дүгнэлтийг танилцуулах гишүүнээр Ж.Батзандан гишүүн танилцуулах уу? Ж.Батзандан  гишүүнийг томилъё. Ингээд нэгдсэн хуралдаанд санал, дүгнэлтээ оруулна манай Байнгын хорооны зүгээс. 

Энэ Төрийн албаны тухай хууль үнэхээр түрүүний Улсын Их Хурлаар нэлээн их яригдаж ажлын хэсэг нь олон удаа хуралдаж бас яригдаж байсан. Тэгээд харамсалтай нь зарим асуудал дээр нэгдсэн ойлголцолд хүрээгүй. Цаг хугацааны шалтгаануудаас бол дуусаагүй. Энэ удаа Байнгын хороо хэлэлцэж байгаа эхний явцаас харахад аль аль хуулийн төслүүдийг 100 хувийн саналаар дэмжлээ. Хамтатгаад хэлэлцүүлээд батлаад гаргах нь зүйтэй гэж Байнгын хорооны гишүүд үзлээ. 

Чуулганы хуралдаанд бас ийм байдлаар хүлээж авч Их Хурлаас энэ удаа Төрийн албаны хуулийг шинэчилсэн найруулгаар гэхдээ Ерөнхийлөгчөөс өргөн мэдүүлсэн нэмэлт, өөрчлөлт зүйлүүдийг тусгаад ингээд хэлэлцээд баталж гаргана гэж найдаж байна. Үүний төлөө ажиллая хэдүүлээ. 2 дахь асуудлаа хэлэлцэж дууслаа. Ч.Өнөрбаяр гишүүнд баярлалаа. Ажлын хэсгийнхэнд баярлалаа. 

3 дахь асуудалдаа оръё. Монгол Улсын эдийн засаг, нийгмийг 2016 онд хөгжүүлэх үндсэн чиглэлийн биелэлт, үүнийг хуулийн дагуу Байнгын хороо хэлэлцэж Эдийн засгийн байнгын хороонд санал, дүгнэлтээ хүргүүлэх ёстой. 4 сарын 11-ний өдөр Засгийн газраас өргөн мэдүүлсэн. 

Ажлын хэсгийн бүрэлдэхүүнд Монгол Улсын сайд, Засгийн газрын Хэрэг эрхлэх газрын дарга Ж.Мөнхбат, Ж.Мөнхбат дарга хаачив? Байна. Сангийн яамны Эдийн засгийн бодлогын газрын дарга, ажлын хэсгийнхэн орж ирсэн үү? Оруулчих. Сангийн яамны Эдийн засгийн бодлогын газрын дарга Г.Батхүрэл, Хөгжлийн бодлого, төлөвлөлтийн хэлтсийн дарга Ш.Мөнхбат, Макро эдийн засгийн бодлогын хэлтсийн дарга Н.Энхбаяр, Хөгжлийн бодлого, төлөвлөлтийн хэлтсийн ахлах мэргэжилтэн Х.Оюунцэцэг нарын хүмүүс мөн Төсвийн бодлогын газраас мэргэжилтэн н.Үүрцайх, мэргэжилтэн н.Болормаа, н.Дэгд гэж хүмүүс оролцож байна. Ажлын хэсгийнхнийг оролцуулъя. 

Ж.Мөнхбат сайдыг танилцуулгаа хийхийг хүсэж байна. Ж.Мөнхбат сайдын микрофоныг өгье.

Ж.Мөнхбат: - Улсын Их Хурлын Төрийн байгуулалтын байнгын хорооны дарга, эрхэм гишүүд ээ, 

Монгол Улсын Үндсэн хуулийн 25 дугаар зүйлийн 1 дэх хэсгийн 7, Засгийн газрын тухай хуулийн 26 дугаар зүйлийн 7 дахь хэсгийг үндэслэн Улсын Их Хурлын 2015 оны 52 дугаар тогтоолоор баталсан Монгол Улсын эдийн засаг, нийгмийг 2016 онд хөгжүүлэх үндсэн чиглэлийн биелэлтийг хуулийн хугацаанд гарган Засгийн газрын хуралдаанаар хэлэлцэн Улсын Их Хуралд өргөн мэдүүлсний дагуу танилцуулж байна. 

Монгол Улсын эдийн засаг, нийгмийг 2016 онд хөгжүүлэх үндсэн чиглэлийн 158 арга хэмжээнд Мянганы хөгжлийн сорилтод суурилсан үндэсний хөгжлийн цогц бодлогоос 18.4 хувь буюу 29 арга хэмжээ, Засгийн газрын үйл ажиллагааны хөтөлбөрөөс 72.3 хувь буюу 119 арга хэмжээ, бусад бодлогын баримт бичгээс 9.3 хувь буюу 10 арга хэмжээ тусгагджээ.

Монгол Улсын эдийн засаг, нийгмийг 2016 онд хөгжүүлэх үндсэн чиглэлийн 5 бодлого, 22 зорилт, 158 арга хэмжээний биелэлт 2016 оны жилийн эцсийн байдлаар 61.2 хувьтай гарлаа.

Монгол Улсын эдийн засаг, нийгмийг 2016 онд хөгжүүлэх үндсэн чиглэлийн биелэлтийг бодлого тус бүрээр нь авч үзвэл макро эдийн засгийн бодлого 64.3 хувь, эдийн засгийн өсөлтийг дэмжих салбарын бодлого 52.5 хувь, бүс нутаг хөдөөгийн хөгжил байгаль орчны бодлого 59.6 хувь, хүний хөгжил, нийгмийг хөгжүүлэн бодлого 67.9 хувь, засаглал эрх зүйн шинэчлэл, гадаад бодлого батлан хамгаалах салбарын бодлого 64.6 хувьтай байна. 

Та бүхэнд Монгол Улсын эдийн засаг, нийгмийг 2016 онд хөгжүүлэх үндсэн чиглэлийн биелэлтийн дэлгэрэнгүй тайланг тараан хүргүүлсэн болно. 

Байнгын хороодын хуралд яамдын холбогдох хүмүүс ирсэн байгаа учир сонирхсон асуултаа асууна уу. Анхаарал тавьсанд баярлалаа. 

Н.Энхболд: - Ж.Мөнхбат сайдад баярлалаа. Тайлан түрүүн бичгээр гишүүдэд тарсан байгаа, танилцсан байгаа. Ингээд биелэлттэй холбоотой асуулт асуух гишүүд нэрээ өгье. 2016 оны биелэлт ярьж байгаа бид нар. Ж.Батзандан гишүүнээр асуултыг тасаллаа. 

Ж.Батзандан: - Би асуулт гэхээсээ илүүтэй санал хэлье. Жил болгон бид нар үндсэн чиглэлийн биелэлтийг хэлэлцэж байгаа. Ялангуяа сонгуулийн жил таарсан үед эдийн засаг нийгмийг хөгжүүлэх үндсэн чиглэл хэлэлцэх их зовлонтой байдаг юм. 2 нам бие бие рүүгээ алдаа оноогоо чихээд хэн нь ямар хариуцлага хүлээх нь тодорхойгүй болдог. 

Тэгэхээр мэдээж хэлэлцэх эсэх бол хуульд заасан учраас хэлэлцэж таарна. Сонгуулиас хойш шинэ Засгийн газар ямар ажлууд хийсэн бэ? Өмнөх Засгийн газрын ямар ажлуудыг үргэлжлүүлж урагшлуулсан бэ? Ямар бодлогын алдааг засаж залруулсан бэ гэдгээ илүү тодорхой тод томруун ярих шаардлагатай байх гэж би ойлгож байгаа. Үүнийг Улсын Их Хурал дээр бас Засгийн газрын нөхөд маань яриасай билээ гэж хүсэж байна. 

2 дугаар эдийн засгийн хүндрэл бас 2016 онд бол амаргүй жил байсан. 2016, 2017 он. Эдийн засгийн хүндрэлээс болж хойшлогдсон ажлууд гацсан ажлууд их байгаа. Үүнийг хөдөлгөх чиглэлд ямар бодлогууд 2017 онд, 2018 онд гаргаж байгаа талаасаа яриасай билээ гэж хүсэж байна.

Гол нь бол 2016 оны үндсэн чиглэл дээр бол би энэ асуудлуудыг сонсохыг хүсэж байна. Тэгээд мэдээж хэлэлцэх эсэхийг нь дэмжих нь зүйтэй гэдэг байр суурьтай байна. 

Н.Энхболд: - Ж.Мөнхбат сайд санал байсан тийм ээ? Баярлалаа. Өөр саналтай гишүүн байна уу? Алга байна. Энэ нэг ийм хуулийн дагуу заавал хэлэлцэх ёстой тэгээд гол төлөв нэлээн орой Их Хуралд орж ирдэг сая Ж.Батзандан гишүүний хэлсэн үнэн.

Ялангуяа энэ сонгууль болсон засаг солигдсон жилүүдэд ярихад бол бас нэг улс төр болох гээд байдаг. Тэгээд ярьсны үр дүн гээд бас тодорхой хариуцлага тооцох хүмүүс нэгэнт солигдсон шахуу гол төлөв байдаг учраас үр дүн нь харьцангуй бага байдаг нэг ийм зохицуулалт байдаг юм. Тэгэхээр үүнийг бид нар бас цаашдаа Дэгийн тухай хууль бусад хууль тогтоомжоороо ч гэсэн харж үзэх шаардлагатай байх гэж ингэж гишүүд ярьдаг. Үүн дээр бас хэдүүлээ анхааръя. 

Тэгвэл 2016 оны эдийн засаг, нийгмийг 2016 онд хөгжүүлэх үндсэн чиглэлийн биелэлтийн талаарх Засгийн газраас ирүүлсэн тайланг сонслоо. Байнгын хороо сонссон дүн, гишүүдээс гарсан саналуудаа нэгтгээд Эдийн засгийн байнгын хороонд санал, дүгнэлтээ бичгээр хүргүүлдэг тийм ээ? Бичгээр хүргүүлэх болно. Баярлалаа өнөөдрийн төлөвлөсөн үгүй ээ санал хураадаггүй юм. Асуудлыг хэлэлцэж дууслаа. Эдийн засгийн байнгын хороонд манай Байнгын хорооноос хүн очиж илтгэнэ. Б.Батзориг гишүүн Байнгын хорооныхоо санал, дүгнэлтийг Эдийн засгийн байнгын хороонд очоод танилцуулаарай. 

Давхар хэн байна вэ манайхнаас Эдийн засгийн байнгын хороонд. Б.Ундармаа гишүүн. Тэгвэл юу яая Төрийн албаа Б.Батзориг гишүүн танилцуулаад та дүгнэлтээ юунд танилцуулаарай. Түрүүн нэг яасан шүү дээ. Тэгье. 

Баярлалаа гишүүддээ. Өнөөдрийн хуралдаанд дууслаа. 

Дууны бичлэгээс буулгасан:

ПРОТОКОЛЫН АЛБАНЫ 

